
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ 
Во Република Македонија статусот, подрачјето на делување, финансирањето и сопственоста на инвалидските организации како област е уредено со Законот за инвалидски организации (Службен весник на Република Македонија бр. 89/08 и 59/12).
Со предложените измени се врши усогласување со член 16 од Законот за игрите на среќа и за забавните игри ("Службен весник на Р.М." бр.24/11, 51/11, 148/11).

II. ЦЕЛИ, НАЧЕЛА И ОСНОВНИ РЕШЕНИЈА
Предлогот на законот за изменување на Законот за инвалидски организации се заснова на истите начела на кој што е донесен Законот за инвалидски организации.

Предложените измени на Законот за инвалидски организации се во насока на усогласување со член 16 од Законот за игрите на среќа и за забавните игри ("Службен весник на Р.М." бр.24/11, 51/11, 148/11) со кој што средствата остварени од приредувањето на игри на среќа и забавни игри се приход на Буџетот на Република Македонија, се користат за финансирање на националните  инвалидски организации, нивните здруженија и нивната асоцијација, на здруженија на граѓани за борба против семејното насилство и за Црвениот Крст на Република Македонија. Износот на средствата за овие намени е определен во висина од 50% од остварениот приход од игри на среќа и забавни игри во претходната календарска година, но не помалку од 60 милиони денари и не повеќе од 120 милиони денари. Нивната распределба ја врши Владата на Република Македонија врз основа на претходно поднесени програми од страна на овие субјејкти до Министерството за труд и социјална политика.
Имено, согласно член 29 од Закон за инвалидски организации ("Сл весник на Р.М." бр.89/08 и 59/12), Националните инвалидски организации се финансираат од Буџетот на Република Македонија од средствата од игри на среќа, согласно Одлука на Влада на Република Македонија за распределба на овие средства, за што доставуваат барање и програма до Министерството за труд и социјална политика за тековната година. Националните инвалидски организации, со средствата што ги добиваат од игрите на среќа и забавните игри, ги финансираат инвалидските организации на општините кои се доброволно здружени во национална инвалидска организација. Средствата за финансирање на здруженијата на лицата со инвалидност  се доделуваат на Националниот Совет на инвалидски организации на Македонија, во кој членуваат седум здруженија на лицата со инвалидност  (Национален Сојуз на слепите на Република Македонија, Национален Сојуз на глуви и наглуви на Република Македонија,  Национален Сојуз на лица со телесен инвалидитет на Македонија, Републички центар за поддршка на лица со интелектуална попреченост-Порака, Национален Сојуз на цивилни инвалиди од војната на Македонија, Национална федерација за спорт и рекреација на инвалиди на Македонија – Македонски параолимписки комитет и Национален Сојуз на инвалиди на трудот на Република Македонија), бидејќи единствено Националниот Совет на инвалидски организации на Македонија во целост ги задоволува критериумите дефинирани во член 17 од Законот за инвалидски организации (Сл. Весник на РМ бр.89/08 и 59/12).
III. ОЦЕНКА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 
За спроведување на овој закон, не се потребни финансиски средства од Буџетот на Република Македонија.
IV. ПРОЦЕНКА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНОТО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
За спроведување на овој закон, не се потребни дополнителни финансиски средства од Буџетот на Република Македонија.

ПРЕДЛОГ ЗАKОН

за изменување на Законот за инвалидски организации  

Член 1

Во Законот за инвалидски организации (Службен весник на Република Македонија бр.89/08 и 59/12), во член 29 во ставот 1 алинеја 1 зборовите "Министерството за финансии" се заменуваат со зборовите "Министерство за труд и социјална политика". 

Во ставот 1 алинеја 2 зборовите "надлежните министерства" се заменуваат со зборовите "Министерство за труд и социјална политика". 

Член 2

Во членот 35 во ставот 2 зборовите "Министерството за финансии" се заменуваат со зборовите "Министерство за труд и социјална политика". 
Член 3
Се овластува Законодавно-правната комисија на Собранието на Република Македонија да утврди пречистен текст на Законот за инвалидски организации.
Член 4

Овој закон влегува во сила осмиот ден од денот на објавувањето во Службен весник на Република Mакедонија.

ТЕКСТ НА ОДРЕДБИТЕ ОД ЗАКОНОТ ЗА ИНВАЛИДСКИ ОРГАНИЗАЦИИ КОИ СЕ МЕНУВААТ
Член 29

Националните инвалидски организации се финансираат од:


- Буџетот  на Република Македонија од средствата од игри на среќа согласно со одлука на Владата на Република Македонија за распределба на овие средства, за што доставуваат барање и програма до Министерството за финансии за тековната година;

            - Буџетот на Република Македонија, врз основа на проекти со кои аплицираат на оглас што го распишуваат  надлежните министерства;


- и други извори утврдени со закон.

         Националните инвалидски организации од средствата што ги добиваат согласно став 1 алинеа 1 на овој член, ги финансираат инвалидските организации на општините кои се доброволно здружени во Националната инвалидска организација. 

Член 35

Надзор над законитоста на работењето

Надзорот врз извршувањето на програмите и инвестициите може да ги извршуваат покрај надлежните органи на организацијата, исто така и стручни органи кои се овластени од правните и физичките лица, кои ги доделуваат средствата на инвалидската организација (спонзори, донатори и сл.).


Надзорот врз законитоста на работењето и исполнувањето на одредбите на овој закон и Законот за здруженијата на граѓани и фондациите над инвалидската организација, Национална инвалидска организација и Националниот совет на инвалидските организации го извршува Министерството за труд и социјална политика, а надзорот на финасиското работење го врши Министерството за финансии и Државниот ревизор за финансиско работење.
ОБРАЗЛОЖЕНИЕ

I.ОБЈАСНУВАЊЕ НА ПРЕДЛОГ ЗАКОНОТ ЗА ИЗМЕНУВАЊЕ НА ЗАКОНОТ ЗА ИНВАЛИДСКИ ОРГАНИЗАЦИИ


Со предложените измени се врши усогласување со член 16 од Законот за игрите на среќа и за забавните игри ("Службен весник на Р.М." бр.24/11, 51/11, 148/11).
II. 
МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Постои меѓусебна поврзаност на предложените решенија со Законот за игрите на среќа и за забавните игри.
III. 
ПОСЛЕДИЦИ КОИ ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените решенија ќе се изврши усогласување на Законот за инвалидски организации со Законот за игрите на среќа и за забавните игри.
 .

PAGE  
2

